
119

Lascia Colombo solo in questa lotta

A no me pâ viltæ, nè ribellion;

E speranze son perse questa votta;

O caxo senza dubbio ô fa eccezion:

Andando in Spagna forse armâ uña flotta

Porriemo ciù potente, e forse ancon

Torniemo a-i nostri a tempo pe salvâli,

O almeno, se son morti, a vendicâli.


120

E stâ a mezo tranquilli e mostrâ faccia

Porriemo in Spagna (a me pâ cosa çerta)

Cö racconto do guao che ne minaccia,

E a notizia da nêuva descoverta;

E se in questo ritorno gh'è uña maccia

Dä gioia universale a sä coverta:

L’è façile che un sbaglio se perdoñe

A chi pe-ô primmo dà notizie boñe.


121

Scicchè lode e non biaximo da questa

Diserzion s’aviä, e premio e non castigo:

E se Colombo, comme temmo, ô resta

Con tutta a squaddra oppresso da-ô nemigo,

E da-ô guao che ghe pende sorve a testa,

De rimpreisa ti solo, cao amigo,

Ti aviæ tutto l’onô, tutto ô profitto

Che in parte ô te compete de diritto....


122

Questo discorso fin e artifizioso

Che gh’andava façendo pë so viste

Inique ô Fiorentin furbo e ambizioso,

O l’adesciava allôa in Alonzo e triste

Idee inspiræ da-ô genio tenebroso,

E ä bassa invidia ô n’ha sacciûo resciste,

Chi ô portava a appropiâse in quelle impreise

O premio e a gloria de l'Eroe zeneise.

